
MARIJA TOHROG FIL-BIEB

X’fettlilna llejla bdejna 1-Kwindi¢ina proprju hawn barra, u flok li dhalna ahna harget il-
Madonna? Jaghmel hafna sens dak li ged ni¢celebraw u I-mod ta’ kif ged nic¢c¢elebrawh.
Hafna sens! Ghaliex? Ghax jekk inti thobb lil xi hadd u taf li dan ix-xi hadd ghandu bzonn,
ma togghodx tistennieh hu jhabbatlek il-bieb u jigi ghandek, imma tmur int, tohrog int mid-
dar tieghek biex tghinu. U dan li ged taghmel Marija llejla. Kemm jaghmel sens illi ged
nibdew il-Kwindic¢ina proprju b’dan il-mod: Marija li tohrog fil-bieb, li gamet u marret
thaffef lejn 1-gholjiet biex tiltaga’ maghna.

I1-bieb tal-Katidral, il-Pjazza tal-Katidral taghti fuq il-belt, taghti fuq id-Djocesi, taghti fuq il-
gzira kollha taghna. Marija tiftah galbha. Marija tqum u titlag minn god-dar taghha biex
tohrog u tidhol f’kull dar taghna, f’kull dar taghkom.

[I-Kwindicina mhux ahna li se naghmluha lil Marija, imma hi li se taghmilha lilna. II-Vangelu
li ghadna kif smajna (Lq 1:39-56) jipprezentalna lil Marija li f’dawk il-granet imtliet bil-
gawwa tal-Ispirtu s-Santu, nisslet lil Gesu haj fiha. F’dawk il-granet Marija tqum, tohrog
minn god-dar taghha, timxi mixja twila hafna, titla’ fuq I-gholjiet — il-Vangelu jghidilna
“thaffef”, ghax mimlija bil-hegga — biex tidhol fid-dar ta’ min ghandu bzonn; biex tidhol fid-
dar tieghek. Marija trid tidhol fid-dar taghna.

Kemm hi sabiha din l-immagni, u kemm tirrendi 1-mod ta’ kif geghdin ni¢c¢elebraw din il-
Kelma ta’ Alla li ghadna kif smajna: Marija li tohrog mill-bieb taghha, mill-bieb tal-Katidral
taghha, biex tidhol fil-bieb fid-djar taghna. Jalla nhalluha tidhol lil Marija. Jalla nifthulha 1-
bieb mhux biss illum, imma matul il-hmistax-il gurnata kollha li gejjin fugna bi thejjija ghas-
Solennita tad-dhul taghha fis-Sema.

Ghaliex ghandna bzonn inhalluha tidhol lil Marija fid-djar taghna? X’se ssib Marija jekk
nifthulha 1-bieb u nhalluha tidhol? Dak li sabet fid-dar ta’ Zakkarija. Il-Vangelu jghidilna:
“Dahlet fid-dar ta’ Zakkarija u sellmet lil Elizabetta” (v. 40). Sabet koppja anzjani bid-
diffikultajiet u bil-problemi taghhom. Meta thabbat u tiftah u tidhol fid-djar taghna, Marija se
ssib persuni li huma wkoll ghandhom id-diffikultajiet. Se ssib lilna bil-problemi u bid-
diffikultajiet taghna.

Zakkarija kellu problema ta’ fidi. F’liema dar, f’liema familja m’hemmx problema, diffikulta
ta’ fidi? Zakkarija u Elizabetta kellhom problema, diffikulta ta’ komunikazzjoni. Zakkarija la
kien jisma’ u langas jitkellem. Ghiduli intom jekk fid-djar taghna, fil-familji taghna
ghandniex diffikultajiet ta’ komunikazzjoni? Zakkarija u Elizabetta kellhom diffikulta li
mhumiex jifhmu x’inhu jigri. Ghiduli intom jekk fid-djar taghna ghandniex sitwazzjonijiet li
ma nifhmuhomx, ma nafux nispjegawhom, u nsibuha bi tgila biex na¢¢ettawhom? Ghiduli
intom jekk ghandniex minn dawn id-diffikultajiet fid-djar taghna?

Imma x’jigri meta Marija tidhol fid-dar ta’ Elizabetta? L-Ispirtu ta’ Alla jidhol f’din id-dar.
Immaginaw lil Marija li tidhol fid-dar taghkom, mimlija bl-Ispirtu s-Santu, mimlija b’Gesu,



mimlija bil-prezenza ta’ Alla nnifsu. Qalulna I-Ewwel u t-Tieni Qari — I-Arka ta’ Alla, it-
tabernaklu ta’ Alla, id-dar ta’ Alla tidhol fid-dar taghna.

Din id-dar ta’ Elizabetta timtela bil-ferh. B’'mod magiku? Le. It-tarbija titqanqal fil-guf ta’
Elizabetta, fil-guf ta’ mara anzjana, bil-problemi u d-diffikultajiet taghha... Min jaf kif kienet
ged tghix dik it-tqala taghha! Ghax Elizabetta tiltaga’ mat-tabernaklu — Marija — li kienet
iggorr fiha lil Gest, lil Alla nnifsu. U fejn jidhol Alla, anki jekk hemm diffikultajiet, it-tarbija
tagbez bil-ferh; tibda zifna li tibga’ f’dik il-familja ta’ ferh, ta’ nies li jifirhu hekk illi anki
Elizabetta tittiehed. “Imtliet bl-Ispirtu s-Santu” (v. 41), jghidilna I-Vangelu, kif jigri meta
ahna nifthu I-bieb u nhallu lil Marija tidhol fid-dar taghna. Anki int, anki r-ragel tieghek, anki
I-mara tieghek, anki t-tfal tieghek, anki l-genituri tieghek, anki hutek jimtlew bil-gawwa li
tigi minn Alla: gawwa li taghtina l-paci, li taghtina 1-veru hena, il-veru ferh.

U Elizabetta tinfexx hi wkoll tfahhar lil Alla, mimlija bil-qawwa tal-Ispirtu, bil-ferh li tatha 1-
prezenza ta’ Marija li ggorr fiha lil Gesti. Hi tfahhar lil Marija: “Hienja... imbierka dik li
emmnet” (v. 45). Imbierka jien li inti gejt ghandi. “Minn fejn gieni dan li omm Sidi tigi
ghandi?” (v. 43). Ejjew nidhlu ftit f’din l-espressjoni ta’ Elizabetta u naghmluha taghna jekk
ahna nghixu din il-Kwindicina, jekk ahna nifthu 1-bieb lil Marija, il-bieb tad-dar taghna,
matul dawn il-hmistax-il gurnata li gejjin. Immaginaw liema emozzjonijiet gawwijin ta’ ferh
u ta’ hena wasslu lil Elizabetta tistqarr proprju dawn il-kelmiet: “Minn fejn gieni dan li omm
Sidi tigi ghandi?”. Hekk, jalla f’Santa Marija kollha kemm ahna, kollha kemm intom
jirnexxilkom ma’ Elizabetta tghidu: “Minn fejn gieni dan li omm Sidi tigi ghandi?”.

Allura matul dawn il-hmistax-il gurnata li gejjin x’se naghmlu? Sejrin nifthu I-bieb tal-qalb
taghna lil Marija. U kif illejla harget hi mill-bieb tal-Katidral biex tidhol fil-qalb taghna, fid-
djar taghna, tal-belt taghna, tad-Djocesi taghna, id-djar kollha ta’ dawk li jemmnu u ta’ dawk
li ma jemmnux — Elizabetta li emmnet, Zakkarija li ma emminx —, hekk ukoll matul dawn il-
hmistax-il gurnata ser nippruvaw inwiegbu ghal din iz-zjara ta’ Marija billi nigu fil-Katidral
taghha biex nilgghu f’qalbna lilha li hi I-katidral ta’ Alla.

Hekk galilna 1-Ewwel Qari (Apok 11:19-12:6,10): Marija hi t-tabernaklu ta’ Alla, Marija hi 1-
katidral ta’ Alla. Kemm tkun xi haga sabiha li ahna nigu 1-Katidral, biex nilgghu f’qalbna lil
dan il-katidral ta’ Alla u nehduh maghna fid-djar taghna biex naghmlu, ilkoll kemm ahna, 1-
esperjenza ta’ Elizabetta: “Minn fejn gieni dan li omm Sidi tigi ghandi?”.

Seskk

Fil-Festa ta’ Santa Marija 2024 li geghdin niccelebraw din is-sena, il-Velja ta’ Santa Marija saret fl-ewwel jum
tal-Kwindicina, il-31 ta’ Lulju 2024. Il-vara ta’ Santa Marija nharget fil-bieb tal-Katidral ta’ Ghawdex
fis-7.30pm u bejn l-innijiet Marjani gew mogqrija siltiet mill-Bulla li biha I-Papa Frangisku habbar il-Gublew
tat-Tama ghall-2025. Wara dawn il-hsibijiet, saret Koncelebrazzjoni Pontifikali tal-ftuh tal-Kwindicina,
immexxija minn Mons. Isqof Anton Teuma bis-sehem tal-Kapitlu u I-Kleru tal-Katidral.



